
പതിനാറാം കേരളനിയമസഭ

രണ്ടാം സമ്മേളനം

നക്ഷത്രചിഹ്നമിടാത്ത ചോദ്യം നമ്പർ: 727 14-10-2026-ല്‍ മറുപടിയ്ക്ക്

ആദിവാസി വിഭാഗങ്ങളുടെ ഉന്നമനം

ചോദ്യം ഉന്നയിച്ച അംഗങ്ങൾ

ശ്രീ. കെ. എന്‍. ബാലഗോപാല്‍

മറുപടി നൽകിയ മന്ത്രി

ശ്രീമതി കെ. എ. തുളസി

(പട്ടികജാതി, പട്ടികവർഗ്ഗ - പിന്നോക്ക ക്ഷേമ

വകുപ്പ് മന്ത്രി)

(എ)  ഈ സർക്കാർ അധികാരത്തിൽ വന്നതിന് ശേഷം ആദിവാസി വിഭാഗങ്ങളുടെ

ഉന്നമനത്തിനായി ചെയ്ത കാര്യങ്ങൾ എന്തൊക്കെയെന്ന് വിശദമാക്കുമോ;

മറുപടി: സർക്കാർ അധികാരത്തിൽ വന്നതുമുതൽ അട്ടപ്പാടി ഉൾപ്പെടെയുള്ള ആദിവാസി

മേഖലകളുടെ സമഗ്ര വികസനത്തിനും ഉന്നമനത്തിനുമായി താഴെ പറയുന്ന പദ്ധതികളും

പ്രവർത്തനങ്ങളുമാണ് നടപ്പിലാക്കിവരുന്നത്:

വിദ്യാഭ്യാസ മേഖല : ഗോത്ര വിഭാഗത്തിൽപ്പെട്ട കുട്ടികളുടെ കൊഴിഞ്ഞുപോക്ക് തടയുന്നതിനും

മാതൃഭാഷയിൽ പഠനം ഉറപ്പാക്കുന്നതിനുമായി "ഗോത്രബന്ധു" പദ്ധതി നടപ്പിലാക്കിവരുന്നു.

ഇതിന്റെ ഭാഗമായി പാലക്കാട് ജില്ലയിലെ അട്ടപ്പാടി ബ്ലോക്കിലെ 21 സർക്കാർ/എയ്‌ഡഡ്

സ്കൂളുകളിൽ ഇരുള, മുഡുഗ, കുറുമ്പർ വിഭാഗങ്ങളിൽപ്പെട്ട കുട്ടികൾക്കായി മെന്റർ ടീച്ചർമാരെ

നിയമിക്കുന്നതിനുള്ള നടപടികൾ സ്വീകരിച്ചുവരുന്നു. പ്രീമെട്രിക്-പോസ്റ്റ് മെട്രിക് ഹോസ്റ്റലുകളുടെ

അടിസ്ഥാന സൗകര്യ വികസനം, ലംപ്സംഗ്രാന്റ്, സ്റ്റൈപ്പന്റ്, ഇ-ഗ്രാന്റ്സ് സഹായങ്ങൾ,

വിദ്യാവാഹിനി പദ്ധതിയിലൂടെയുള്ള യാത്രാസൗകര്യം, സാമൂഹ്യ പഠനമുറികൾ, പഠനമുറികളുടെ

നിർമ്മാണം എന്നിവയും നടപ്പിലാക്കുന്നു.

കാർഷികവും തൊഴിൽപരവുമായ ഉന്നമനം: അട്ടപ്പാടിയിലെ പോഷകാഹാരക്കുറവ്

പരിഹരിക്കാനും ഭക്ഷ്യസുരക്ഷ ഉറപ്പാക്കാനുമായി "നമത് വെള്ളാമെ" ജൈവ കൃഷി പദ്ധതി

നടപ്പിലാക്കുന്നുണ്ട്. കൂടാതെ വട്ടലക്കി, അട്ടപ്പാടി കോ-ഓപ്പറേറ്റീവ് ഫാമിംഗ് സൊസൈറ്റികൾ

വഴി നൂറുകണക്കിന് പട്ടികവർഗ്ഗക്കാർക്ക് സ്ഥിര തൊഴിലും മികച്ച ആനുകൂല്യങ്ങളും ഉറപ്പാക്കുന്നു.

മഹാത്മാഗാന്ധി ദേശീയ തൊഴിലുറപ്പ് പദ്ധതി പ്രകാരം അധിക തൊഴിൽ ദിനങ്ങൾ നൽകുന്ന

"ട്രൈബൽ പ്ലസ് " പദ്ധതിയും ഊർജ്ജിതമായി നടന്നു വരുന്നു.

ഭവന നിർമ്മാണവും അടിസ്ഥാന സൗകര്യങ്ങളും: അംബേദ്‌കർ സെറ്റിൽമെന്റ് പദ്ധതി, സേഫ്

ഭവന പുനരുദ്ധാരണ പദ്ധതി, ആർട്ടിക്കിൾ 275(1) പ്രകാരമുള്ള ഹോസ്റ്റൽ നിർമ്മാണങ്ങൾ

എന്നിവയിലൂടെ പാർപ്പിട സുരക്ഷയും അടിസ്ഥാന സൗകര്യങ്ങളും വികസിപ്പിച്ചു വരുന്നു.

(ബി)  ആദിവാസി ഊരുകളിൽ ഗർഭിണികളുടെയും കുട്ടികളുടെയും ആരോഗ്യകാര്യങ്ങളിൽ കൂടുതൽ

ശ്രദ്ധ നൽകുന്നതിനായി ആരോഗ്യ പ്രവർത്തകരുടെ സേവനം മെച്ചപ്പെടുത്തുന്നതിന് സ്വീകരിച്ച

നടപടികൾ എന്തൊക്കെയാണെന്ന് വ്യക്തമാക്കുമോ;



മറുപടി: അട്ടപ്പാടി മേഖലയിലെ ഗർഭിണികളുടെയും കുട്ടികളുടെയും ആരോഗ്യ സംരക്ഷണത്തിനായി

വിപുലമായ സംവിധാനങ്ങളാണ് ഏർപ്പെടുത്തിയിട്ടുള്ളത്:

അട്ടപ്പാടിയിലെ 193 ഊരുകളിലും ഫീൽഡ് ഓഫീസർമാർ, ട്രൈബൽ പ്രൊമോട്ടർമാർ, ഫീൽഡ്

നഴ്സുമാർ, കമ്മിറ്റഡ് സോഷ്യൽ വർക്കർമാർ എന്നിവരുടെ നേതൃത്വത്തിൽ ഗർഭിണികളെ ദിനംപ്രതി

നിരീക്ഷിച്ചുവരുന്നു. ഹൈ റിസ്ക് വിഭാഗത്തിൽപ്പെട്ട ഗർഭിണികൾക്ക് പ്രത്യേക പരിചരണവും

നിർദ്ദേശങ്ങളും നൽകുന്നുണ്ട്.

ഒറ്റപ്പാലം സബ് കളക്ടറുടെ (അട്ടപ്പാടി നോഡൽ ഓഫീസർ) നേതൃത്വത്തിൽ എല്ലാ ആഴ്ചയിലും ODK

ആപ്പ് മുഖേന ഗർഭിണികളുടെ ആരോഗ്യ സ്ഥിതി വിവരങ്ങൾ ശേഖരിച്ച് വിലയിരുത്തുകയും

ഫീൽഡ്‌തല ജീവനക്കാർ ഊരുകൾ സന്ദർശിച്ചു പരിചരണം ഉറപ്പാക്കുകയും ചെയ്യുന്നു.

ആരോഗ്യ വകുപ്പിന്റെ സംവിധാനങ്ങൾക്ക് പുറമെ 2 ഒ.പി. ക്ലിനിക്കുകളും, 19 പി.വി.റ്റി.ജി നഗറുകൾ

കേന്ദ്രീകരിച്ച് ഒരു പി.വി.റ്റി.ജി മൊബൈൽ മെഡിക്കൽ യൂണിറ്റും 24 മണിക്കൂറും പ്രവർത്തിക്കുന്ന

ആംബുലൻസ് സൗകര്യവും ഹെൽപ് ഡെസ്കും സജ്ജീകരിച്ചിട്ടുണ്ട്.

അമ്മയ്ക്കും കുഞ്ഞിനും പോഷകാഹാരം ഉറപ്പാക്കുന്നതിനായി ഗർഭിണിയായതു മുതൽ കുഞ്ഞിന് ഒരു

വയസ്സ് തികയുന്നതുവരെയുള്ള 18 മാസത്തേക്ക് പ്രതിമാസം 2000/- രൂപ ധനസഹായം നൽകുന്ന

"ജനനി-ജന്മരക്ഷ" പദ്ധതി നടപ്പിലാക്കുന്നുണ്ട്.

(സി)  ആരോഗ്യ പ്രവർത്തകരെ സ്ഥലം മാറ്റിയതിനെ തുടർന്ന് ആദിവാസി മേഖലയിൽ ആരോഗ്യ

പ്രവർത്തകരുടെ അഭാവം മൂലം എന്തെങ്കിലും അപകടങ്ങൾ ഉണ്ടായതായി ശ്രദ്ധയിൽപ്പെട്ടിട്ടുണ്ടോ;

ഉണ്ടെങ്കിൽ വ്യക്തമാക്കുമോ;

മറുപടി: ആരോഗ്യ പ്രവർത്തകരുടെ അഭാവം മൂലം അപകടങ്ങൾ ഉണ്ടായതായി പ്രത്യേകമായി

ശ്രദ്ധയിൽപ്പെട്ടിട്ടില്ല. നവജാത ശിശുക്കളുടെയും ഗർഭിണികളുടെയും ആരോഗ്യസുരക്ഷ മുൻനിർത്തി

ഫീൽഡ്‌തല നിരീക്ഷണങ്ങളും മെഡിക്കൽ യൂണിറ്റുകളുടെ പ്രവർത്തനങ്ങളും കർശനമായി

തുടർന്നുവരുന്നുണ്ട്.

(ഡി)  ഈ സർക്കാർ അധികാരത്തിൽ വന്നതിന് ശേഷം അട്ടപ്പാടി ആദിവാസി മേഖലയിൽ

നവജാത ശിശുക്കളുടെ മരണം ശ്രദ്ധയിൽപ്പെട്ടിട്ടുണ്ടോ; ഉണ്ടെങ്കില്‍ എത്ര മരണം സംഭവിച്ചുവെന്നും

ഇത്തരം മരണങ്ങൾ തടയുന്നതിന് സ്വീകരിച്ച നടപടികൾ എന്തൊക്കെയന്നും വിശദമാക്കാമോ?

മറുപടി: 2 ശിശുമരണങ്ങൾ നടന്നിട്ടുണ്ട്. ഇത്തരം മരണങ്ങൾ പൂർണ്ണമായി ഒഴിവാക്കുന്നതിനും

നവജാത ശിശുക്കളുടെ സംരക്ഷണത്തിനുമായി താഴെ പറയുന്ന പ്രത്യേക നടപടികൾ

സ്വീകരിച്ചിട്ടുണ്ട്:

രാത്രികാലങ്ങളിൽ മുലയൂട്ടൽ അപകടരഹിതമാക്കുന്നതിനായി ANM/GNM യോഗ്യതയുള്ള

പട്ടികവർഗ്ഗ യുവതികളെ റസിഡൻഷ്യൽ സഹായികളായി നിയമിച്ചുകൊണ്ട് വകുപ്പിന്റെ

കോർപ്പസ് ഫണ്ട് ഉപയോഗിച്ച് "വാത്സല്യ സ്പർശം" പദ്ധതി നടപ്പിലാക്കിവരുന്നു.

പോഷകാഹാരക്കുറവുള്ള കുട്ടികളെ കണ്ടെത്തി പ്രത്യേക ന്യൂട്രീഷൻ കിറ്റുകളും (മുട്ട, പാൽ എന്നിവ)

ഭക്ഷ്യ സഹായ പദ്ധതി പ്രകാരം ഭക്ഷ്യ കിറ്റുകളും നൽകി വരുന്നു.

സിക്കിൾ സെൽ അനീമിയ ബാധിതർക്ക് പ്രതിമാസ ധനസഹായവും പ്രത്യേക ചികിത്സാ

സൗകര്യങ്ങളും ഉറപ്പാക്കിയിട്ടുണ്ട്. ഗോത്ര വിഭാഗക്കാരുടെ ഉന്നമനവും ആരോഗ്യവും ലക്ഷ്യമാക്കി

വിവിധ വകുപ്പുകളുടെ ഏകോപനത്തോടെയുള്ള ശക്തമായ ഇടപെടലുകളാണ് സർക്കാരിന്റെ

നേതൃത്വത്തിൽ നടന്നുവരുന്നത്.

